
ЗАХИДАЛ 52

	 

	ЕВРОПЫН ОРНУУД ҮҮССЭН НЬ

	 

	1932 оны зургаадугаар сарын 3

	 

	Хайрт охин минь одоо бид Европыг зоривол ямар вэ? Сүүлчийн удаа биднийг Европын тухай ярихад тэнд байдал муу байсан билээ. Ром унана гэдэг бол Өрнөд Европын соёл иргэншил уналаа гэсэн үг. Дорнод Европт Константинополийн засгийн газар эзэгнэж байсан тэр хэсгээс бусдад нь байдал бүр ч муу байлаа, Хүннү Аттил энэ тивийн үлэмж хэсгийг бүхэлд нь галдан шатааж, эвдлэн сүйтгэсэн байв. Тэгээд Дорнод Ромын эзэнт улс хэдий уналтад ороод байсан ч гэсэн тэсэн тогтож, зарим үед дахин сэргэж байсан удаа бий. 

	Өрнөдөд Ром унаснаас уламжлан гарсан донсолгооны дараа шинэ журам тогтож эхэлжээ. Гэвч уг журам ямар бүтэцтэй байх нь мэдэгдлээ ч гэсэн бүрэн төлөвшин тогтох хүртэл удаан хугацаа өнгөрсөн юм. Загалмайтны шашин заримдаа ариун энхийн санаагаар, заримдаа дайнч хаадынхаа илдийн хүчээр нэвтрэн дэлгэрч байв. Шинэ шинэ вант улс бий болж байлаа. Франц, Бельги, Германы зарим нутаг дээр франкууд (тэднийг одоогоор француудтай хутгаж хэрэггүй) 481—511 он хүртэл хаанчилж байсан Хлодвигийн вант улсыг байгуулж байжээ. Тэр бол Хлодвигийн өвөг эцэг болох Меровингуудын угсааны хүн байв. Гэвч тэр угсааны удалгүй өөрсдийн ордны эрх тушаалын хүн болох ордны захирагчдаа шахуулан ар тийш ухрах болжээ. Тэрхүү ордны захирагчид бүх эрх мэдлийг гартаа авч уг тушаалыг үе залгамжилдаг болсон байна. Жинхэнэ эрх мэдлийг тэд гартаа авч харин хаад гэгч нь зөвхөн тоглоомын хүн болж хувирчээ. 

	732 онд Францын Турийн дэргэд болсон их тулалдаанд арабуудыг бут цохиж байсан Карл Мартелл бол тийм ордны захирагчийн нэг байжээ. Тэрээр уг ялалтыг хийснээрээ сарацины байлдан дагууллын шуургыг зогсоож загалмайтны нүдний өмнө Европыг аварсан юм. Түүний ачаар тэр их нэр хүнд олжээ. Загалмайтныхан түүнийг дайснаас авран хамгаалагчаа гэж үзэх болжээ. Тэр үед ромын папууд константинополийн эзэн хаадтай харилцаа муутай байв. Тийм учраас тэд Карл Мартеллаас тусламж гуйжээ. Карлын хүү Пипин хаан нэр зүүж байсан тоглоомын этгээдүүдийг зайлуулж, өөрийгөө хаанд өргөмжлөхөөр шийдсэнийг пап ч дуртайяа зөвшөөрчээ. 

	Пипины хүү нь Их Карл (Карл Великий) гэж байв. Ромын Папын байдал дахин хүнд болж Карл Великийгээс тусламж эржээ. Карл тэр ёсоор хүрэлцэн очиж папуудын дайсныг хөөн зайлуулж улмаар 800 онд христосын мэндэлсэн өдөр сүмд их ёслол үйлдэж пап ромын эзэн хааны титмийг Карлд өмсгөсөн байна. Тэр бол Ариун Ромын эзэнт улсын үүссэн өдөр байсныг би үүний өмнө чамд бичсэн билээ. 

	Энэ нь хачин гайхалтай эзэнт улс бөгөөд түүний түүх бүр ч хачин билээ. Энэ эзэнт улс «Шидийн орны Алиса охины» үлгэрт гардаг чеширын мигуй лугаа адил инээд хүргэхээс өөр биетэй үлдээсэн юу ч үгүй алгуур алга болсон ажээ. Гэвч тийм явдал зөвхөн тохиолдлын зүйл байж болох тул цаашид юу болсныг сонирхоод яах вэ. 

	Энэхүү Ариун Ромын эзэнт улс бол хуучны Өрнөд ромын эзэнт улсын үргэлжлэл биш байлаа. Энэ нь түүнээс өөр маягийн улс байв. Эд нар өөрийгөө хамгийн дээд Эзэнт улс хэмээн үзэж эзэн хаан нь ч бүх дэлхийг захирагч гэгдэж байв. Харин түүнд гагцхүү ромын пап л арай захирагдаагүй байсан биз. Эзэн хаан, пап хоёрын хооронд хэн нь ахлах вэ гэдэг талаар олон жил маргаан болж байв. Гэвч тэр маргаан хожим эхэлсэн юм. Ромыг дэлхийн эзэн гэж үзэж байсан эрт

	ний Ромын эзэнт улсын үеийг тэрхүү шинэ эзэнт улс сэргээн босгож ирлээ хэмээн үзэж байсныг тэмдэглэхэд сонин юм. Бас түүн дээр загалмайтны шашин, загалмайтны ертөнц гэдэг шинэ үзэл санаа нэмэгдсэн байв. Тэгээд ч уг эзэнт улсыг Ариун хэмээн өргөмжлөх болжээ. Эзэн хааны нь Ромын папын нэгэн адил нэг ёсны дэлхий дээр байгаа бурхны амбан сайд хэмээн үзэж байв. Эзэн хаан нь төрийг барьж, пап нь шашин номыг эрхэлдэг байжээ. Товчоор хэлэхэд үзэл санаа нь тиймэрхүү л байв. Европт чухам энэ үеэс л хаан хүнийг бурхан тэнгэр гэж үзэх болсон гэж би бодож байна. Эзэн хаан сүсэг бишрэлийг аврагч болж байв. Английн эзэн хааныг одоо хүртэл «Сүсэг бишрэлийг аврагч» хэмээн өргөмжилдгийг хэлэхэд чамд сонин байх биз. 

	Сүсэгтэн олны багш гэж тооцогдож байсан халифтай тэрхүү эзэн хааныг зэрэгцүүлээд үз. Халиф эхний үед үнэхээр нэгэн зэрэг эзэн хаан ба папын үүрэг гүйцэтгэж байсан. Харин сүүлдээ зүгээр л нэг нэр зүүсэн хүн болж хувирсныг бид мэдэх билээ. 

	Константинополийн эзэн хаад Өрнөдөд гарч ирсэн энэхүү «Ариун Ромын эзэн улсыг» таашаахгүй байсан нь мэдээж. Агуу Карлыг эзэн хаан болж байсан тэр үед Ирина гэдэг эмэгтэй өөрийгөө Константинополийн эзэн хаан хэмээн өргөмжилж байжээ. Тэр эмэгтэй бол өөрөө хаан суухын тулд төрсөн хүүгээ алж байсан хүн. Тэгээд ч түүний үед байдал маш муудсан юм. Ромын пап Агуу Карлыг эзэн хаан болгож Константинополиос холбоогоо тасалсны нэг шалтгаан тэр байв. 

	Тэр үеэс эхлэн Агуу Карл өрнөдийн загалмайтны шашны тэргүүн тэнгэр бурхнаас дэлхийд тохоогдон амбан сайд. Ариун Ромын их гүрний эзэн хаан болжээ. Энэ алдар цол мөн ч сүртэй байгаа биз! Гэвч тэд ард түмнийг төөрөгдүүлж, сэтгэл санааг нь үймүүлэх замаар зорилтоо биелүүлж байв. Тэд бурхан шашнаас өршөөл гуйхын хамт ард түмнийг мэхлэн хүчирхэг байдлаа бэхжүүлж авах гэж нэг бус удаа чармайн байв. Хаан, эзэн хаан, тэргүүн лам гэдэг нь жирийн. хүний хувьд өдөр тутмын амьдралд байдаггүй бараг бурхан мэт сэтгэлд үл буух хий үзэгдэл болон харагдах болсон байв. Тэрхүү далдын хүч нь хүнийг айх эмээх байдалд хүргэнэ. Ордны тэрхүү адармаатай ёс дэг журмыг сүм хийдийн шүтэх ёслолтой адилтгаж болох билээ. Хятадуудын ярьдгаар хаана нь ч гэсэн өвдөг сөхрөн элгээрээ газар хэвтэж духаараа газар мөргөн залбирах хэрэгтэй болдог байв. Биднийг бүр хар багаас минь янз бүрийн эрхтэн дархтанд залбиран мөргөхөд сургадаг байсан. Тэр бол хайртай дуртайнх биш, харин айж эмээснийх юм. 

	Агуу Карл бол Багдадын Харун-ар Рашидын үед байсан хүн. Тэр түүнтэй захидлаар харилцаж Дорнод Ромын их гүрний хийгээд Испанийн сарацинуудын эсрэг хамтран тэмцэх зорилгоор холбоо тогтоохыг ч санал болгож байсныг санагтун. Тэр санал үр дүнд хүрээгүй нь магад гэсэн ч эзэн хаад, улс төрийн бодлоготнууд чухамхүү ямар бодол санаа агуулан байсныг энэ явдал тодхон харуулж байна. Тэр ч байтугай загалмайтны толгойлогч, ариун эзэн хаан загалмайтны шашинт гүрний эсрэг, мөн арабын гүрний эсрэг багдадын халифтай нийлж байсныг л бодоод үз л дээ. Испанийн сарацинууд Багдадын аббасидын халифтыг хүлээн зөвшөөрөхөөс татгалзаж байсныг чи санаж байх ёстой. Тэд тусгаар тогтносон байсан болохоор багдадын халиф тэдэнд дургүй байсан нь аргагүй юм. Гэвч тэд дэндүү хол байсан болохоор тэдний эсрэг шууд байлдахад хэцүү байжээ. Константинополь, Агуу Карл хоёр ч хоорондоо нөхөрсөг харилцаатай байж чадаагүй юм. Тэд бас л нутаг хол байсан учир зэвсэгт тэмцэл хийх аргагүй байлаа. Тэглээ ч гэсэн загалмайтан ба арабын бусад гүрнүүдийн эсрэг тэмцэхийн тулд нэгдэхийг христосууд ба арабуудад санал болгож байжээ. Ер нь тэр үеийн хаадын машид хичээнгүйлэн нуудаг байсан жинхэнэ бодол санаа гэвэл өөрсдийн хүчирхэг байдал эрх мэдэл, эд хөрөнгийг нэмэгдүүлэх явдал байсан бөгөөд тэгэхдээ түүнийгээ ямагт шашны багаар халхавчилж байдаг байв. Энэ бол газар сайгүй байсан зүйл. Жишээ нь Махмуд Энэтхэгт шашны нэрийг барьж орж ирсэн боловч түүнийг өөрийн хорон санааг биелүүлэхэд ашиглаж байсныг бид мэдсэн шүү дээ. Шашны лүндэн доорхноо тар нь танигддаг байв. 

	Гэвч хүний үзэл санаа үеэс үед хувиран өөрчлөгдөж ирсэн бөгөөд тийм учраас дээр үеийн хүмүүсийг тийм ийм байсан гэж хэлэхэд бидэнд хэцүү юм. Үүнийг бид санаж явах нь зүй. Өнөөдөр бидэнд илэрхий санагдах мэт олон зүйл тэдэнд маш хачин юм шиг санагдаж болно, тэдний зан үйл, сэтгэх арга бидэнд хачин юм шиг санагдаж болно. Өндөр их эрхэмлэгээний тухай, Ариун эзэнт улс бурхнаас тохоогдсон амбан сайд Христосын төлөөлөгч хэмээн үзэж байсан Ромын пап гээд л хүмүүс ярилцдаг байсан боловч тэр үед Өрнөдийнхөн нэлэнхийдээ маш их доройтолд орсон байв. Агуу Карлын хаанчлалаас хойш удалгүй Итали, Ромын байдал жигшил зэвүүцэл төрөм болжээ. Ромын эрэгтэй, эмэгтэйгүй дураараа дургиж, папыг дуртай цагтаа огцруулах буюу томилох болсон байна. 

	Чухамхүү Ром гүрэн мөхсөний дараа Өрнөд Европт бий болсон нийтийн эмх замбараагүй байдлаас болж эзэнт улсыг дахин сэргээвэл л сайн цаг ирнэ хэмээн олон хүн бодохуйд хүрчээ. Эзэн хааныг сонгох явдал олон хүний хувьд нэр төрийн хэрэг болсон байв. Жишээ нь тэр үеийн нэгэн бичгийн хүн «Загалмайн шашинтан эзэн хааны нэрийг мартсанаас болж тэрс үзэлтэн нарт христосыг доромжлуулахгүйн тулд» Карлыг эзэн хаан болгосон юм хэмээн бичсэн байлаа. 

	Агуу Карлын их гүрний бүрэлдэхүүнд Франц, Бельги. Голланд Швейцар, Германы хагас, Италийн хагас багтаж байв. Түүнээс баруун-өмнүүр Испани, арабуудын эзэмшилд байсан зүүн хойгуур славянчууд болон бусад аймгууд, хойд талаар нь дани ба нормандиуд, зүүн-өмнүүр нь болгар, сербүүд, түүний цаана Константинополийн эзэмшилд байсан Дорнод-Ромын эзэнт улс оршин байлаа. 

	Агуу Карл 814 онд нас барсан бөгөөд түүний дараа удалгүй эзэнт улс хэсэглэн хуваагдаж эмх замбараагаа алджээ. 

	Зарим нь Бүдүүн, Халзан, Үнэн сүсэгтэн гэх мэт нэр хочтой байсан Карлын үе залгамжлагчдыг Каролингууд (Carolus—латинаар Карл гэсэн үг) гэдэг байсан бөгөөд тэдэнд хийсэн онцгой сайн юм байхгүй билээ. Карлын эзэнт улс задран хуваагдсаны дараа Герман Франц улсууд бий болсныг бид мэднэ. Герман 843 оноос үндэстэн болж тогтсон гэж үздэг бөгөөд бас 962—973 он хүртэл хаанчилж байсан эзэн хаан Оттон Великий германуудыг аль нэг хэмжээгээр нэгтгэсэн гэж ярилцдаг ажээ. Франц улс Оттоны эзэнт улсын бүрэлдэхүүнд ороогүй байв. 987 онд Гуго Капет Каролингуудын угсааны нэгэн хүч муутай хааныг түлхэн унагааж Францыг захирах болжээ. Франц улс бие даасан сурвалжит хүмүүсийн мэдэлд орших том муж болон хуваагдаж хоорондоо ямагт тэмцэлдэн байсан учир Капетийн эзэмшил нутаг их биш байв. Гэвч тэд бие биеэсээ айхаасаа илүү эзэн хаан ба папаас айдаг байсан учир тэдэнд эсэргүүцэл үзүүлэхийн тулд хоорондоо нэгддэг байлаа Гуго Капетийн хаанчлалын үеэс Франц улс үндэстэн болж тогтсон бөгөөд бүр эрт дээр тэр үеэс эхлэн Франц Герман хоёр мянган жилийн турш хоорондоо тэмцэлдэж бас одоо ч тэмцэлдсээр байна. Хөрш энэ хоёр орон францууд, германчууд мэтийн тийм их соёлтой, авьяас билэг бүхий хоёр ард түмэн ингэж үе уламжлан дайсагналцаж ирсэн нь сонин юм шүү. Гэвч энэ нь өөрсдөөс нь шалтгаалахаасаа илүү амьдран байсан байгууллаасаа шалтгаалсан байж ч болох юм. 

	Барагцаалбал тэр үеэр Орос улс түүхийн тайзнаа гарч иржээ. Умар зүгээс ирсэн Рюрик гэдэг хүн 850 оны орчимд оросын улсын үндсийг тавьсан гэсэн домог байдаг. Европын зүүн өмнөдөд болгарууд суурьшин амьдарч, сүрхий түрэмгийлж тэнд бас сербүүд нутаглаж байв. Ариун Ромын эзэнт улс ба шинэ оросын улсын хооронд Мадьярууд буюу унгарууд, мөн польшууд төр улсаа байгуулж эхэлж байв. 

	Тэр үед өрнөд ба өмнөд Европт нутаглан байсан орнууд руу Умард Европын хүмүүс хөлөг онгоцоор ирж галдан шатааж, тонон дээрэмдэж алж хяддаг байжээ. Даничууд хийгээд умард нутгийн бусад хүмүүс Англид ирж тонуул дээрэм хийж улс орны нь цөлбөн хоосолж байсан тухай чи уншиж байсан. Норманууд хэмээн нэрлэдэг умард нутгийн тэдгээр хүмүүс Газрын Дундад тэнгисийн зүг хөдөлж, том голуудаар хөлөг онгоцон дээрээ босоцгоон явж, очсон газар бүхэндээ алж хядаж, тонуул дээрэм хийж, их олзтой буцдаг байв. Италид эмх замбараагүй байдал ноёрхож, Ром уналтад орсон байлаа. Норманууд Ромыг тонон дээрэмдэж, Константинопольд ч аюул занал учруулж байжээ. Тэдгээр тонуулч, дээрэмчид одоогийн Нормандын байгаа Францын баруун-хойд нутгийг бас Өмнөд Итали, Сицилийг эзлэн авч байжээ. Тэд аажмаар тэндээ суурьшиж, газрын эзэд газар эзэмшигчид болцгоосон байна. Амжилт олсон азтай дээрэмчдэд тийм явдал тохиолдох нь бий. Чухамхүү тэдгээр норманууд Байлдан дагуулагч гэдэг нэрээр алдаршсан Вильгельмийн удирдлагаар 1066 онд Нормандаас Англид очиж түүнийг эзлэн авчээ. Англи улс бий болсон түүх ийм юм. 

	Бид Европын түүхийн талаар барагцаалбал анхдугаар мянган жилийн эцэс буюу манай эриний 1000 дахь жилд тулж ирлээ. Тэр үе орчимд Махмуд Газневи Энэтхэг рүү довтлон ирсэн ба барагцаалбал мөн тэр үеэр Багдадад Аббасидын угсааны халифуудын хүч суларч, түрг-сельжукууд Өрнөд Азид исламыг хөл дээр нь босгожээ. Испани арабуудын мэдэлд байсаар байсан боловч испанийн арабууд төрөлх Аравиасаа бүрмөсөн тасарч, багдадын эзэдтэй харилцаа муутай болсон байв. Умард Африк хэрэг дээрээ Багдадаас хараат биш болжээ. Египетэд тусгаар тогтносон засгийн газар оршин тогтнож байснаар барахгүй, бие даасан вант улсууд гарч ирж байв. Египетийн халиф нэг үе Умард Африкийг ч захирч байжээ. 

	Монгол хэвлэлийн газраас

	Зөвлөлтийн хэвлэлийн газраас

	Оршил өгүүлэл

	Зөвлөлтийн уншигчдад

	Өмнөх үг

	Дөрөв дэх хэвлэлд зориулсан оршил

	Нэг дэх хэвлэлд зориулсан зохиогчийн өмнөх үг

	Төрсөн өдөрт зориулсан захидал

	1. Шинэ жилийн бэлэг

	2. Түүхийн сургамж

	3. Инкилаб Зиндабад

	4. Ази ба Европ

	5. Эртний соёл иргэншил ба бидний өв уламжлал

	6. Эллинүүд

	7. Грекийн хот˗улс

	8. Өрнөд азид байсан эзэнт гүрнүүд

	9. Хуучин уламжлалын балаг

	10. Эртний Энэтхэгийн тосгон˗улс

	11. Хятад орон нэгэн мянган жилийн хугацаанд

	12. Өнгөрсний дуудлага

	13. Баялаг хэнд очиж байв аа

	14. Христосын мэндлэхээс өмнөх зургаа дахь зуун ба шашин

	15. Перс ба Грек

	16. Эртний Грекүүдийн сүр хүчин

	17. Нэрт байлдан дагуулагч сэхүүн зант хүн

	18. Чандрагупт Маурья ба «Артхашастра»

	19. Гурван сар!

	20. Аравийн тэнгис

	21. Амарч аялан яваагаар зүүдэлсэн минь

	22. Амьдрахын төлөө хүний тэмцэл

	23. Тойм

	24. Бурхны ивээлт Ашуг хаан

	25. Ашугийн үеийн дэлхий дахин

	26. Цин, Хан улсын үе

	27. Ром Карфагены эсрэг

	28. Ромын бүгд найрамдах улс эзэнт гүрэн болсон нь

	29. Өмнөд Энэтхэг умардаасаа давамгайлах болов

	30. Хил залгасан Кушаны эзэнт улс

	31. Есүс ба Христос

	32. Ромын эзэнт гүрэн

	33. Ромын эзэнт гүрэн бутарч хоосон нэр болон хувирсан нь

	34. Дэлхий дахины улс гэсэн үзэл

	35. Парфи ба Сасанид

	36. Өмнөд Энэтхэг колонитой болсон нь

	37. Гуптүүдийн эзэмшлийн үе дэх индустаны түрэмгийлэл

	38. Хүннү нар Энэтхэгт орж ирсэн нь

	39. Энэтхэг гадаад зах зээл дээр ноёрхсон нь

	40. Улс орон, соёл иргэншлийн мандал, мөхөл

	41. Тан улсын үеийн Хятадын хөгжилт

	42. Чосон ба Дай Ниппон нар

	43. Харшавардхан ба Сюань цзан

	44. Өмнөд Энэтхэгээс олон хаад, жанжин бас нэг их хүн төрсөн нь буй

	45. Энэтхэг орон дундад эртний үед

	46. Тансаг сайхан Ангкор ба Шривиджайя хот

	47. Ромыг дахиад л харанхуй манан бүрхэв

	48. Исламын үүсэл

	49. Арабууд испаниас монгол хүртэл байлдан дагуулсан нь

	50. Багдад ба Харун˗ар˗Рашид

	51. Харшаас Махмудын үе хүртэлх умард Энэтхэг

	52. Европын орнууд үүссэн нь

	53. Феодалын систем

	54. Хятад улс нүүдэлчдийг өрнө зүг тухирсан нь

	55. Япон дахь Сёгуны хаанчлал

	56. Хүн эрж хайсаар л

	57. Манай эриний анхны мянган жилийн төгсгөл

	58. Ази, Европыг эргэж нэг харвал

	59. Америкийн Май нарын соёл иргэншил

	60. Мохенжо˗˗Дарод дахиад нэг очъё

	61. Кордова ба Гранада

	62. Загалмайтны аян дайн

	63. Загалмайтны аян дайны үеийн Европ

	64. Европын хотууд үүссэн нь

	65. Афганчууд Энэтхэгт довтлов

	65. Делийн хаан˗боолууд

	67. Чингис хаан Ази, Европыг донсолгосон нь

	68. Монголчууд дэлхийг ноёрхсон нь

	69. Их жуулчин Марко Поло

	70. Католик сүм хийд дайнч болсон нь

	71. Нэр сүрийн эсрэг тэмцэл

	72. Дундад эртний үе төгссөн нь

	73. Тэнгисийн зам нээсэн нь

	74. Монголын эзэнт гүрэн задран унасан нь

	75. Энэтхэг хэцүү асуудлаа шийдэхээр завднам

	76. Өмнөд Энэтхэгийн хаанчлал

	77. Виджаянагар 

	78. Малай орны эзэнт улсууд болох Маджапахит ба Малакка

	Хэвлэсэн тоо 10000

	ХГ № 52/86 Зах № 374 

	Хх 13,25 Хнх 22,26 Тх 20,85 

	Үнэ 5 төг 10 мөн

	 

	Улсын Хэвлэлийн Газар. 

	Улаанбаатар Элдэв˗ Очирын гудамж, 7.

